АКАФИСТ

святому праведному пресвитеру Савве Мошокскому

Кондак 1

Возбранниче Церкве Христовы добрый, священством непорочным Богови послуживый и людем, святыя заповеди евангельския делом исполнивый, восхваляем тя любовию, Мошокская похвало, ты же, яко имеяй дерзновение ко Господу, моли Того, да вся благая к временному животу и вечному спасению дарует нам, зовущым: радуйся, Савво Мошокский, дивный служителю и славный пастырю Христов.

Икос 1

Ангелоподобными в служении некогда священницы от человек нарицаемы быша, тя же ангела суща честным и святым житием яви Господь в Мошокской волости, праведне Савво. Сего убо ради глаголем ти сице:

Радуйся, в добронравии христианстем родительми твоими воспитанный; радуйся, благочестию и страху Божию от них же наученный.

Радуйся, честный брак свято явивый; радуйся, благодать Святаго Духа в служении оправдавый.

Радуйся, яко священством непорочным Пресвятей Троице послужил еси; радуйся, яко Престолу Божию в трепете предстоя, о людех Безкровныя Жертвы приносил еси.

Радуйся, Савво Мошокский, дивный служителю и славный пастырю Христов.

Кондак 2

Видя во мнозей скудости и в последней нищете бедствующих, праведне Савво, тако милостив к ним был еси, якоже отец к чадом своим, алчущия питая, нагих одевая, странных же в дом свой с радостию приемля и любезно упокоевая. Они же, доброхотней щедрости твоей дивящеся, воспеваша Богу: Аллилуия.

Икос 2

Разумея себе не точию пастыря стаду, но и печальника быти о пастве твоей, умолил еси, праведне Савво, владетеля веси Мошокской, да милость творит вдовицам и сиротам, в ней сущым, вся потребная им подавая. Мы же, благосердие твое ведуще, вопием ти тако:

Радуйся, светильниче, елеем милосердия украшенный; радуйся, праведнаго Филарета Милостиваго единоревнителю.

Радуйся, источниче, медом благотворений исполненный; радуйся, странноприимству Авраама праведнаго подражателю.

Радуйся, яко милостию твоею на земли вскоре прославился еси; радуйся, яко блаженство милостивых на небесех стяжал еси.

Радуйся, Савво Мошокский, дивный служителю и славный пастырю Христов.

Кондак 3

Сильнии мира сего, слышаще увещательная словеса твоя, праведне Савво, оставляша должником своим, яже не имеша чим воздати, долги их; богатии же людие убогих избавляша из руки заимодавцев немилосердных. Ты же, братолюбие Христово видя, песнь хвалы и благодарения воспевал еси Богу: Аллилуия.

Икос 3

Имея сердце чисто и дух мирен, вся добродетели, яко неводом, вкупе собрал еси, боряся со злом день и нощь, праведне Савво. Темже даров благодатных сподоби тя Бог и научи нас похвальная тебе приносити:

Радуйся, усердным хранением заповедей Христовых добродетели прекрасныя явивый; радуйся, чистотою души твоея Богу благоугодивый.

Радуйся, ближних твоих нелицемерно возлюбивый; радуйся, Церкве Божия верный и ревностный служителю.

Радуйся, бедствующим скорое вспоможение; радуйся, скорбящим благое утешение.

Радуйся, Савво Мошокский, дивный служителю и славный пастырю Христов.

Кондак 4

Бурю внутрь имеюще помышлений скорбных, приносиша людие к тебе, праведне Савво, недужных и разслабленных, о коих молился еси всегда усердно. Видяще же, яко возлагал еси руце твои святеи на болящих и абие исцеляхуся тии, с радостию воспеваша Богу: Аллилуиа.

Икос 4

Слышаще вси вернии преестественное дерзновение твое, дивляхуся о тебе, досточудне Савво, по духоносным бо глаголом твоим дуси нечистии от многих, вопиюще гласом велиим, исхождаху. Мы же, тебе разумеюще чудными деянии апостолом подобника, зовем ти:

Радуйся, Врача всем Христа умолителю теплый; радуйся, от чудес Источника приснотекущаго благодатно почерпший.

Радуйся, тяжких недугов телесных целителю; радуйся, болезней души скорый отгонителю.

Радуйся, яко плевелы страстей душепагубных искореняеши; радуйся, яко пшеницу добродетелей в сердцах наших насаждаеши.

Радуйся, Савво Мошокский, дивный служителю и славный пастырю Христов.

Кондак 5

Богови хотя угодити и Того благодарити, князь Александр Воротынский, в иноцех Арсений, повеле колокол велик слияти ко храму веси Мошокския. Ты же, пресвитере честный Савво, колокол той освятил еси, да пение молебное возвысится всюду, восхваляя Бога: Аллилуиа.

Икос 5

Видеша вси вернии, яко звонарь мошокский, иже стар и недужен бе, долг час на звонницу восходи немощи ради своея. Ударив же в колокол, освященный тобою, праведниче, внезапу ощути себе здрава от болезни и сильна, аки бы юношу. И со звонницы скоро сшед, возвести людем исцеление свое. Мы же, ведуще от преданий церковных, яко последи колокол той многими чудесы прославися, восписуем ти, праведне Савво, похвальная сия:

Радуйся, евангелие Христово житием твоим славно проповедавый; радуйся, вся учения Господня подвигами твоими исполнивый.

Радуйся, добродетелей пребогатое сокровище; радуйся, благодати Божия преславное обиталище.

Радуйся, веси Мошокския небесный покровителю, радуйся, народа ея христианскаго известный охранителю.

Радуйся, Савво Мошокский, дивный служителю и славный пастырю Христов.

Кондак 6

Проповедница смотрения Божественнаго о православней нашей державе явися в граде Казани честная икона Пресвятыя Богородицы. Ты же, слыша чудо сие, праведне отче Савво, послал еси духовная чада твоя, да принесут из града того в Мошокскую весь художне начертанное списание с иконы новоявленныя. Им же на пути далече бывшым, по вся дни молился еси о них, Богу поя: Аллилуиа.

Икос 6

Возсия светло новописанная икона Божия Матере, егда срете ю вся весь Мошокская со кресты святыми и пением благохвальным. Взем же, яко сокровище благодатное, икону сию, праведне пресвитере Савво, с честию поставил еси оную во святем храме Божием. Сего убо ради приносим ти таковая:

Радуйся, Пресвятей Богородице молитвенный предстателю; радуйся, чудотворнаго образа Ея всеусердный почитателю.

Радуйся, чудес от святыя иконы Казанския в пределех Владимирских извещение; радуйся, благолепнаго списания с иконы сея в Мошокской веси поставление.

Радуйся, яко житием твоим богоугодным образ всем верным был еси; радуйся, яко словесное стадо Христово добре ко спасению упасл еси.

Радуйся, Савво Мошокский, дивный служителю и славный пастырю Христов.

Кондак 7

Хотя спасительному о Господе житию от иноков смиренных научитися, богомудре Савво, собеседник духовен был еси основателю святыя Преображенския пустыни преподобному Прохору Ястребскому, егоже многажды посещая, купно с ним воспевал еси Христу Богу: Аллилуиа.

Икос 7

Новое безмолвнаго пребывания место восхоте обрести преподобный Прохор, окрест бо пустыни Преображенския села поставишася и многим числом людей возрастоша. Темже, праведне Савво, воспросил еси князя Иоанна Воротынскаго, да пустошь дальнюю даст в своей вотчине преподобному с братиею. Князь же благочестивый, вельми любя тебе, праведниче, храм древян соверши недалече веси Мошокския и честным иноком обитель устрои. Мы же, вся сия воспоминающе, зовем ти:

Радуйся, добродетелей пути спасительному вседушно прилежавый; радуйся, равноангельное иноческое пребывание благочестно почитавый.

Радуйся, преподобнаго Прохора Ястребскаго теплый сомолитвенниче; радуйся, иноком смиренным добрый помощниче.

Радуйся, яко братолюбию христианскому нас научаеши; радуйся, яко благое о ближних попечение нам показуеши.

Радуйся, Савво Мошокский, дивный служителю и славный пастырю Христов.

Кондак 8

Странствие твое земное, праведниче Савво, мирно скончал еси в едино лето с Прохором преподобным, достигнув старости маститыя. Людие же веси Мошокския, вземше честное тело твое, христианское погребение совершиша, надгробное рыдание творяще песнь: Аллилуиа.

Икос 8

Вси недужнии, с верою молящеся у честнаго гроба твоего, блаженне Савво, исцеляшася от скорбей душевных и телесных. Сего убо ради чудотворца новаго нарица тебе весь край Муромский и почита яко святаго угодника Божия. Мы же, уповающе, да и ныне многими молениями озаряти нас не престанеши, поем ти:

Радуйся, ликом ангельским на небесех соводворенный; радуйся, на земли от человек священнолепно почитаемый.

Радуйся, в оправдания святых, аки в чист и светел виссон, облеченный; радуйся, от невечерняго света Пресвятыя Троицы присно облистаемый.

Радуйся, яко и по блаженнем отшествии твоем нас не оставляеши; радуйся, яко неизреченное милосердие Божие о гресех наших умоляеши.

Радуйся, Савво Мошокский, дивный служителю и славный пастырю Христов.

Кондак 9

Вси вернии веси Мошокския и сел, окрест нея стоящих, егда обетша храм древян во имя Успения Пресвятыя Богородицы, безмездно помогаша зиждущим храм нов, глину изрывающе, плинфы же делающе и подносяще. И наздася чудный храм сей милостию Царицы Небесныя и молитвами твоими, блаженне Савво, ты бо предстоя Престолу Пренебесному, зовеши Богу: Аллилуиа.

Икос 9

Ветии многовещаннии изглаголати не возмогут, каковая гонения единожды воздвигоша безбожницы на православную Церковь российскую. Храм же святый в Мошокской веси, аще и затворен, обаче никако разорен бысть до основания. Разумеюще мы, яко и твоим благомощным ходатайством ко Господу сие прилучися, досточудне Савво, восхваляем тя:

Радуйся, добро деющым благонадежный споспешниче; радуйся, трудящымся во славу Божию прилежный содейственниче.

Радуйся, земнаго удела твоего небесное ограждение; радуйся, храма Мошокскаго известное утверждение.

Радуйся, мзду праведных у Вышняго стяжавый; радуйся, венец доброты от руки Господни приявый.

Радуйся, Савво Мошокский, дивный служителю и славный пастырю Христов.

Кондак 10

Спасеному пути евангельскому в житии земном прилежав и край наш лучами пребывания святаго просветив, вечныя жизни наследник и Божественныя светлости причастник явился еси, всехвальне Савво. Темже и написан бысть образ твой честный таковым подобием, яко древний «Подлинник иконописный» извещает, да взирающе вернии на образ твой, праведниче, воспевают Богу, дивному во святых Своих: Аллилуиа.

Икос 10

Стену крепкую веси Мошокской тебе разумеюще быти, богоблаженне Савво, священнолепно чтим вернии святую память твою и, яко Собору всех святых земли Владимирския причастнику, зовем ти:

Радуйся, подвигами благочестия дивно себе украсивый; радуйся, чудесы многими земное отечество твое обогативый.

Радуйся, святым гражданом отечества Небеснаго сопребывателю; радуйся, усердный наш пред Богом предстателю.

Радуйся, яко ходатайством твоим прошения наша предваряеши: радуйся, яко во всех обстояниих наших скоро нам помогаеши.

Радуйся, Савво Мошокский, дивный служителю и славный пастырю Христов.

Кондак 11

Пение ти хвалебное приносим, чудотворче Савво, некогда колокол ко храму веси Мошокския освятивый, во время бо нынешнее, молитвами твоими, некий благодетель щедрый даде безмездно ко святому сему храму Успения на место варварски низринутых новые колокола, да звоняще призывают верных непрестанно воспевати милости Подателю Богу: Аллилуиа.

Икос 11

Светло во дни нашего времени возсия чудотворная икона Казанская Пресвятыя Богородицы, егда принесена бысть в Мошокскую весь из града Вязников крестным ходом, от иконы бо святыя сея старица некая, очима болящая и почти ослепшая, исцелися дивно. Мы же, яко скораго умолителя Преблагия Владычицы нашея тя почитающе, Савво святый, взываем ти тако:

Радуйся, милости Небесныя к нам, земным, привлечение; радуйся, о нас, грешных, праведное попечение.

Радуйся, доброхотных даятелей на дела благая подвигающий; радуйся, усердных благотворителей о трудех церковных возбудителю.

Радуйся, яко пастырскими деяниями нас озаряеши; радуйся, яко о вере правой сердца наша укрепляеши.

Радуйся, Савво Мошокский, дивный служителю и славный пастырю Христов.

Кондак 12

Благодать, от Господа ти данная, возвестися всем верным, праведне Савво, яко составлено бысть святое житие твое от церковных преданий, да ведуще мы достодивная деяния твоя, Богу славу возсылаем всегда: Аллилуиа.

Икос 12

Поюще молебная ти священницы и вси людие светло праздноваша, егда в мошокском храме Успения Богородицы освящен бысть придел во имя твое, праведне пресвитере Савво. Мы же днесь ублажаем тя сице:

Радуйся, скорое утешение всех верою тя почитающих; радуйся, благонадежное упование всех любовию тя воспевающих.

Радуйся, веси Мошокския духовное радование; радуйся, земли Владимирския благое веселие.

Радуйся, за отечество наше молитвенниче непрестанный; радуйся, о людех его ходатаю ко Господу неусыпный.

Радуйся, Савво Мошокский, дивный служителю и славный пастырю Христов.

Кондак 13

О святый и праведный отче Савво, пастырю добрый стада Христова, веси Мошокския похвало и Церкве святыя украшение! Приими убогое сие моление наше и теплым твоим к Богу предстательством преспеяния испроси нам о всяком деле блазе, да прочее время живота нашего в мире и покаянии прешедше, Царству Небесному причастники учинимся и с тобою купно воспоем в Троице славимому Богу: Аллилуиа.

Сей кондак глаголи трижды. И паки чтется первый икос: Ангелоподобными в служении... И паки кондак: Возбранниче Церкве Христовы...

